
Jöfnuður og samábyrgð: Lykilforsenda góðrar heilbrigðisþjónustu
Heilbrigðisþjónusta sem byggist á jafnrétti er grundvallarmannréttindi. Heilsusamlegt umhverfi og góður aðgangur að nauðsynlegri heilbrigðisþjónustu eru meðal mikilvægustu réttinda einstaklinga og það er hagur hvers samfélags að stuðla að góðri heilsu almennings og hlúa vel að þeim sem tapa heilsu. Vinstrihreyfingin – grænt framboð leggur því áherslu á öfluga heilbrigðisþjónustu sem er fjármögnuð með skattfé, starfrækt á opinberum grunni og þar sem beinn kostnaður sjúklinga er í lágmarki. Einkarekstur í ágóðaskyni á ekki heima í kjarna velferðarþjónustunnar þar sem tryggja þarf öllum jafnan aðgang að henni óháð efnahag, aðstæðum og búsetu. Auk þess er eðli heilbrigðisþjónustunnar ekki slíkt að réttlætanlegt sé að draga arð út úr rekstri hennar og hagnast með þeim hætti á einni af undirstöðum velferðarsamfélagsins. 
Íslensk heilbrigðisþjónusta er að mörgu leyti til fyrirmyndar. Útgjöld okkar til heilbrigðismála nema u.þ.b. 9,5% af vergri landsframleiðslu, sem er sambærilegt við önnur Norðurlönd. Heilbrigðisútgjöld hér eru hins vegar verulega lægri en hjá þeim löndum sem reka dýrustu eða óhagkvæmustu heilbrigðisþjónustuna, t.d. Bandaríkin með rúm 15% af VLF (árið 2005), Sviss með rúm 11,5% sama ár og Þýskaland með tæp 11%. Við viljum tryggja að íslensk heilbrigðisþjónusta verði áfram í fremstu röð og bæti sig enn. Hún á að þjóna öllum og tryggja rétt sjúklinga, forvarnir, öfluga grunnheilsugæslu og öflugar rannsóknir í heilbrigðismálum.

Allir eiga að hafa aðgang að góðri heilbrigðisþjónustu, óháð efnahag.

Í þessu riti er heilbrigðisstefna Vinstrihreyfingarinnar – græns framboðs kynnt. Í eðli hlutarins liggur að stefnan er framtíðarsýn og lýsir því í hvaða farvegi við viljum sjá heilbrigðiskerfi okkar. Á miðjum niðurskurðartímum er mikilvægt að halda stefnunni til haga en viðbrögð Vinstri grænna við efnahagshruninu eru að styrkja velferðarkerfið og innviði samfélagsins. Einhver niðurskurður er óhjákvæmilegur tímabundið en áherslu ber að leggja á að halda óskertri þjónustu eins og kostur er, koma í veg fyrir uppsagnir og kjaraskerðingu hjá láglauna- og millitekjuhópum. Kappkosta á að ná niður lyfjakostnaði, gera stjórnsýslu markvissari og jafna kjörin innan heilbrigðiskerfisins. Allar breytingar þurfa að vera í sátt við umhverfið þar sem þjónustan er veitt og í samráði við fagfólk og íbúa. 

Lýðheilsa og heilbrigt samfélag

Lífslíkur Íslendinga eru góðar. Hins vegar tengjast margir þeirra sjúkdóma sem glímt er við í nútímasamfélagi lifnaðarháttum okkar. Þess vegna skiptir máli að við reynum að efla heilbrigði landsmanna með forvörnum og fræðslu um góða lifnaðarhætti, samtímis því að þróa atvinnuhætti og samfélagsgerð sem hlúa að heilsunni í stað þess að ógna henni. Brýnt er að horfa heildstætt á samfélagið, hvort sem um er að ræða gjaldfrjálsar skólamáltíðir fyrir börn og unglinga eða gjaldfrjálsa tannlæknaþjónustu fyrir börn og lífeyrisþega. Hlúa þarf að Lýðheilsustofnun til að sinna sínum mikilvægu störfum og leggja þarf áherslu á grunnrannsóknir í heilbrigðismálum.
Miklu skiptir að læra af verkefnum sem vel hafa gengið, t.d. mæðravernd og ungbarnaeftirliti sem er mæðrum og börnum að kostnaðarlausu í núverandi kerfi og skilar framúrskarandi árangri, jafnvel á heimsvísu. Forðast þarf sjúkdómavæðingu og setja skýr lýðheilsusjónarmið í því skyni. Sú grunnhugsun þarf að ríkja innan heilbrigðiskerfisins að ráðist sé að rót vandans í stað þess að elta uppi einkennin. Kynnum fólki möguleika á fjölbreyttri heilsueflingu. Forvarnarstarf þarf að hefjast strax á fyrstu stigum skólakerfisins, en efling sjálfsmyndar barna auk fræðslu um holla lífshætti og virðingu hvert fyrir öðru er besta forvörnin gegn vímuefnum og ofbeldi.

Stefnumið

•  Efla þarf ábyrgð einstaklingsins á eigin heilsu, m.a. með öflugri fræðslu um heilbrigði og heilbrigðisþjónustu á öllum sviðum samfélagsins. 

• Leggja þarf lýðheilsusjónarmið til grundvallar við alla skipulagsgerð. Til dæmis þarf í öllu skipulagi að huga að grænum svæðum, göngu- og hjólaleiðum og öruggu og heilsusamlegu umhverfi, meðal annars með því að gera öllum samgöngumátum jafn hátt undir höfði og hverfa frá nauðhyggju einkabílismans.

• Leggja þarf metnað í forvarnir og reka markvissa stefnu í áfengis- og vímuvarnarmálum. Takmarkað aðgengi að áfengi er besta forvörnin og núverandi fyrirkomulag áfengissölu er því æskilegt til framtíðar. 

• Tryggja þarf metnaðarfull meðferðarúrræði fyrir ólíkar tegundir fíkla og búsetuúrræði fyrir þá sem lokið hafa meðferð til þess að aðstoða þá við að komast aftur út í samfélagið.

• Rík áhersla verði lögð á geðheilbrigðisþjónustu úti í samfélaginu. Byggja þarf upp þverfaglega þekkingu og þjálfun til að veita fyrstu geðheilbrigðisþjónustu á heilsugæslustöðvum. Efla þarf sérstaklega þjónustu við börn og unglinga, aldraða, heimilislaust fólk og fíkla með geðraskanir og veita hana í samstarfi við skóla og félagsþjónustu.

• Hvetja þarf til hollra neysluvenja og lífshátta með lágu skattþrepi á hollar neysluvörur og háu skattþrepi á óhollustu. Gjaldfrjálsar skólamáltíðir eru liður í því að bæta mataræði barna og unglinga.

• Hóflegur vinnutími styrkir heilsuna og veitir fjölskyldum meiri möguleika á samveru. Því þarf að skoða möguleika á að stytta vinnuvikuna og nýta þá styttingu markvisst sem lið í heilsueflingu og þróun fjölskylduvænna samfélags.

• Efla þarf vinnuvernd, bæta vinnuskilyrði og tryggja góðan aðbúnað á vinnustöðum.

• Mikilvægt er að fordómalaus og uppfræðandi umræða sé um óhefðbundnar lækningar og meðferðir. Í þeirri umræðu þarf að leiða saman fagfólk í hefðbundinni heilbrigðisþjónustu og áhugafólk um óhefðbundnar meðferðir.

• Efla þarf meðvitund  hjá heilbrigðisstéttum og almenningi um mismunandi þarfir kynjanna og kynbundna sjúkdóma og líta á kynbundið ofbeldi sem raunverulegt og alvarlegt heilbrigðisvandamál.

Réttur sjúklinga

Tryggja þarf að sjúklingar geti lifað með reisn, þrátt fyrir sjúkdóma sína. Sjúklingar eiga rétt á heildrænni og samfelldri meðferð og því þarf heilbrigðisþjónustan að starfa sem ein heild í einföldum verkferlum og halda utan um upplýsingar á einum stað. Tryggja þarf að sjúklingar fái nægar upplýsingar til að geta tekið upplýsta ákvörðun um meðferð. 

Stefnumið

• Sjúklingar eiga rétt á að hafna eða þiggja meðferð og þurfa að fá nægar upplýsingar til að geta tekið upplýsta ákvörðun um meðferð.

• Skilgreina þarf rétt sjúklinga til þjónustu og setja viðmið og reglur um hámark biðtíma og kostnaðar. 

• Tryggja þarf rétt einstaklinga til samfélagslegra sjúkra- og slysatrygginga og setja reglur um meðferð heilsufarsupplýsinga gagnvart tryggingafélögum og öðrum hagsmunaaðilum.

• Styrkja þarf sjálfstæði landlæknisembættisins og huga að þeim möguleika að færa það beint undir Alþingi. 
• Skilgreina þarf rétt sjúklinga í tengslum við rafræna sjúkraskrá. Ekki má afhenda utanaðkomandi aðilum gögn úr sjúkraskrá nema með samþykki viðkomandi sjúklings. Setja þarf skýrar reglur um meðferð gagna um látið fólk.

Rekstur og fjármögnun heilbrigðiskerfisins

Heilbrigðiskerfið á að fjármagna úr sameiginlegum sjóðum enda er það samábyrgt kerfi sem tryggir öllum góða þjónustu. Slíkt fyrirkomulag er ódýrast fyrir þjóðfélagið í heild sinni enda tryggir það jafnan aðgang allra að fyrsta flokks þjónustu, óháð efnahag. Hið opinbera hefur yfirsýn yfir kerfið og getur stýrt nýtingu fjármagns. Þannig sparast mannafli sem fer í tryggingastarfsemi, eftirlit og aðra starfsemi sem fylgir markaðsvæðingunni. 
Sýnt hefur verið fram á að lögmál markaðarins virka ekki sem skyldi í almannaþjónustu. Þar má nefna að árangurinn hefur ekki verið góður í þeim löndum þar sem gerðar hafa verið tilraunir til að innleiða markaðslögmál í heilbrigðisþjónustu og koma á einhvers konar samkeppni með einkarekstri, hvorki fyrir skattgreiðendur, sjúklinga né starfsfólk. Tilraunirnar hafa iðulega haft í för með sér aukinn kostnað fyrir skattgreiðendur, enda er kerfið áfram fjármagnað af skattfé, en með einkarekstri er innleidd hagnaðarkrafa og kostnaður eykst þar af leiðandi, fyrir utan stóraukinn stjórnunar- og eftirlitskostnað. Þá er tilhneigingin sú að einkaaðilar taka að sér ódýrari og einfaldari verkefni en opinbera kerfið situr eftir með þau erfiðustu og dýrustu. Ennfremur getur einkarekstur haft í för með sér að strjálbýl svæði fái lakari þjónustu en þéttbýl svæði. Opinber rekstur á undirstöðuþáttum tryggir jafnan aðgang, jafnræði og gæði. 

Stefnumið
• VG hafnar einka- og markaðsvæðingu á grunnþjónustu heilbrigðisþjónustunnar og á sjúkra- og almannatryggingakerfinu, sem og einkarekstri í ábataskyni.

• Viðameiri umönnunarstarfsemi, svo sem rekstur hjúkrunar- og dvalarheimila, á best heima á hendi hins opinbera eða í höndum sjálfseignarstofnana og félagasamtaka sem ekki eru rekin í ábataskyni.
• Samningar við sjálfstætt starfandi sérfræðinga og einyrkja þurfa að vera skilvirkir og traustir og falla að heildarsýn heilbrigðisþjónustunnar.

• Halda þarf sjúklingagjöldum í lágmarki og lækka lyfjakostnað sjúklinga. Rétt er að beina notkun lyfja í hagkvæman og ódýran farveg þar sem jafnframt verði tekið tillit til öryggis og velferðar sjúklinga. Kanna þarf frekari möguleika á skattalegum breytingum, auknum afsláttum og breyttu fyrirkomulagi við framleiðslu og innkaup á lyfjum.

• Sálfræðiþjónusta verði viðurkennd sem sérfræðiþjónusta.
• Tannlækningar barna og lífeyrisþega verði gjaldfrjálsar. Kostnaðarhlutdeild fullorðinna verði endurskoðuð og lækkuð. Heilsugæslan verði efld sem grunnþáttur heilbrigðiskerfisins og tekið upp tilvísunarkerfi með valfrjálsu stýrikerfi eins og er við lýði á Norðurlöndum.

Skipulag heilbrigðisþjónustu
Öflug grunnheilsugæsla, fjölbreytt sérfræðiþjónusta, fræðsla, forvarnir og framúrskarandi sjúkrahús eru hornsteinar góðrar heilbrigðisþjónustu. Byggja þarf upp öfluga heilbrigðisþjónustu fyrir landið allt þannig að almenningur geti sótt sér grunnþjónustu sem næst heimabyggð. Sú uppbygging þarf að vera byggð á heildarsýn en um leið þarf að tryggja dreifistýringu þannig að þjónustan á hverjum stað miðist við þarfir íbúa. Tryggjum fjölbreytta þjónustu og skilgreinum forgangsröðun. Opinber rekstur útilokar ekki valfrelsi.
Heilsugæsluna þarf að efla og reka í samhengi við félagslega kerfið þannig að einstaklingarnir fái samþætta þjónustu. Við viljum stóraukna sálfræði- og geðheilbrigðisþjónustu, ekki síst fyrir börn, til að takast á við vandamálin á byrjunarstigi og forða því að þau ágerist með tilheyrandi sóun, kostnaði og þjáningu.
Mikilvægur hluti heilbrigðisþjónustunnar er að tryggja góða menntun fyrir ólík störf innan heilbrigðisgeirans og öflugar rannsóknir á ólíkum sviðum. Þess vegna skiptir máli að starfandi sé öflugt háskólasjúkrahús þar sem nemendur geti kynnst öllum hliðum heilbrigðisþjónustu.

Stefnumið

• Fjölga þarf hjúkrunarrýmum og koma í veg fyrir að sjúklingar sem þurfa slíka aðstoð fái eingöngu rými á bráðasjúkrahúsum. 

• Stórefla á heimahjúkrun og heimaþjónustu og huga sérstaklega að þörfum langveikra í því sambandi. Þannig er hægt að fækka innlögnum á hjúkrunar- og dvalarheimili.

• Taka á upp viðræður við þau sveitarfélög sem vilja taka að sér grunnþjónustu við íbúa á hverjum stað á félagslegum forsendum, s.s. heilsugæslu, heimahjúkrun og hjúkrunarheimili, þó ríkið beri endanlega ábyrgð á þjónustunni. 

• Skoða á möguleika á því að byggja upp alla nærþjónustu, s.s. heilsugæslu, félagsþjónustu og löggæslu á einum stað til að tryggja samvinnu þessara aðila til hagsbóta fyrir almenning. Þetta þarf að gerast í samvinnu ríkis og sveitarfélaga og í ríku samráði við íbúa á hverjum stað.

• Hindra þarf samþjöppun og einokun á lyfjamarkaði og athuga þann kost að ríkið eða opinberar stofnanir komi í auknum mæli að innkaupum og framleiðslu lyfja til eigin nota.
